
Annotatsiya. Maqolada bugungi kunda baliqchilikda keng tarqalayotgan 

Xilodinellyoz kasalligining qisqacha mazmuni, laboratoriya sharoitida aniqlangan 

qonning biokimyoviy koʻrsatkichlari tahlili hamda xlorli eritmalarni qoʻllash orqali 

olingan samarali natijalar haqida maʼlumotlar keltirib oʻtilgan. 

Kalit soʻzlar. xilodinellyoz, protozoy, mikroskopik tekshiruv, qonning 

biokimyoviy tahlili, qonning morfologik tekshiruvi, immunoferment tahlili, anemiya, 

albumin, globulin, gipoproteinemiya, giperbilirubinemiya, xloramin-B, xlorgidrat. 

Kirish. Oʻzbekistonda baliqchilikni rivojlantirishga qaratilgan bir nechta 

Prezident qarorlari qabul qilingan. Ular, asosan, mamlakatda baliqchilik sanoatini 

modernizatsiya qilish, resurslarni samarali boshqarish va ichki bozorni toʻldirishga 

qaratilgan.  

Bu qarorlar baliqchilik mahsulotlarini eksport qilishni ragʻbatlantirish, 

investitsiyalarni jalb qilish, baliqchilikni ekologik jihatdan barqaror rivojlantirish, 

qishloq xoʻjaligi va baliqchilikni integratsiyalash kabi maqsadlarni oʻz ichiga oladi. 

Jumladan, Oʻzbekiston Respublikasi Prezidentining  18.08.2023 yildagi PQ-281-son 

“Baliqchilik xoʻjaligi ehtiyojlari uchun suv havzalaridan foydalanish tartibini 

takomillashtirish hamda baliq ovlash va suv boʻyi turizmi maskanlarini rivojlantirish 

chora-tadbirlari toʻgʻrisida”gi qarorida baliqchilik tarmogʻini boshqarish tizimini 

takomillashtirish, tabiiy va sunʼiy suv havzalaridan oqilona foydalanish, baliq 

yetishtirishning ilmiy asoslangan usullari va intensiv texnologiyalarini joriy etish, 

mavjud havzalar imkoniyatlaridan samarali foydalanish, shuningdek, tabiiy va sunʼiy 

suv havzalarini elektron onlayn auksion orqali shaffof va bozor tamoyillariga 

asoslangan holda realizatsiya qilish tartibi keltirib oʻtilgan. 

Ushbu qarorlar va tashabbuslar Oʻzbekistonda baliqchilikni rivojlantirishda 

katta ahamiyatga ega boʻlib, mamlakat iqtisodiyotini barqaror rivojlanishga hissa 

qoʻshmoqda. 

Mavzuning dolzarbligi. Baliq aholi oʻrtasida eng muhim oziq-ovqat 

manbalaridan biri hisoblanadi. Baliqning qiymati koʻp miqdorda toʻliq oqsillar 

mavjudligi bilan belgilanadi. Baliqdan qimmatli dorivor, ozuqaviy va texnik 

mahsulotlar olinadi. Infuzoriyalar tomonidan keltirib chiqaradigan kasalliklar 

baliqlarning mahsuldorligiga katta ziyon keltiradi va iqtisodiy zarar yetkazadi.  

Olingan natijalar tahlili. Xilodinellyoz – bu baliqlarda paydo boʻladigan 

parazitar kasallik boʻlib, u xilodinella turiga mansub protozoylar tomonidan keltirib 

chiqariladi. Xilodinellyoz baliqlarda turli patologik oʻzgarishlarni keltirib chiqarishi 

mumkinligi tajribalarimizda kuzatildi. 

Kasallangan baliqlar nimjonlashdi, suv yuzasiga koʻtarilib, havo yutishni 

boshlab, aylanasiga suzib suvdan sakrab chiqishi kuzatildi. Bosh qismida havorang – 

kulrang qoplam kuzatildi. Jabra yaproqlari shishib yoʻgʻonlashdi. 

Kasallikning tashxisi va monitoringi uchun baliqlarning qonini tekshirish 

muhimdir. Baliqlarning qonini tekshirish usullari va oʻzgarish koʻrsatkichlari 

quyidagicha tahlil qilindi. 

Qon tekshirish usullari: Mikroskopik tekshiruv: Baliqning qonini mikroskop 

orqali tekshirish, xilodinella protozoylarini aniqlash uchun ishlatildi. Qonning 

biokimyoviy tahlili: Baliqning qonida oqsil miqdori, transaminazalar oʻzgarishlarni 

aniqlash uchun biokimyoviy tahlil oʻtkazildi. Qonning morfologik tekshiruvi: Qon 

hujayralarining morfologik oʻzgarishlari, masalan, eritrotsitlar va leykotsitlar 

sonidagi oʻzgarishlar ham tekshirildi. 

Qonni tekshirishda baliqning dum arteriyasidan qon olindi va quyidagi 

ko‘rsatkichlar aniqlandi: 
Ko‘rsatkichlar Me’yor Natija 

Gemoglobin 5-10 g/l 4,0-4,3 g/l 

Eritrotsit 10-20 mln 7-8 mln 

Leykotsit 5-20 ming 20-22 ming 

Bilirubin 0,3-1,0 mg/l 1,4-2,0 mg/l 

Oqsil 3,5-5,0 g/l 3,0-3,5 g/l 

 

Eritrotsitlar sonining kamayishi: Kasallikning rivojlanishi bilan baliqlarda 

anemiya (qon qizil hujayralarining kamayishi) kuzatildi. 

Leykotsitlar sonining oshishi: Organizmda infeksiya yoki yalligʻlanish 

jarayonlari borligini koʻrsatadi. 

Gipoproteinemiya: Baliqlarda oqsillar darajasining kamaydi bu kasallikning 

surunkali shaklini koʻrsatadi. 

Giperbilirubinemiya: Jigar faoliyatining buzilishi sababli qon tarkibida bilirubin 

miqdorining oshishi kuzatildi. 

Kasallikka qarshi kurashish va profilaktik chora - tadbirlari. Kasallik tez 

suratlarda rivojlangani bois davolash bilan profilaktik tadbirlarni birga olib borish 

maqsadga muvofiqdir.   

Xilodinellyoz kasalligini davolashda xlorli eritmalar, xususan, xlorli natriy 

(NaCl) yoki xloramin-B kabi preparatlar ham qoʻllanildi. Xlorli eritmalar parazitlarni, 

jumladan xilodinella protozoylarini yoʻqotishga yordam berishi aytib oʻtilgan. 

Ularning samaradorligi baliqlarning salomatligini tiklashda va kasallikning 

tarqalishini oldini olishda muhimdir. 

Xlorli eritmalar bilan davolash  

1. Xlorli K (xlorgidrit) eritmasi 

Miqdor: 1 litr suvga 100 mg  xlorli K (NaCl) qoʻshildi. So‘ng tayyorlangan 

eritmaga 10 litr suv qo‘shiladi. Bu baliqlarda parazitlarni yoʻqotishda samarali boʻldi. 

Davolash davomida suvni har kuni 1-2 marta almashtirib turildi. 

Davolash davomiyligi: Xlorli K eritmasi bilan davolash 5 kun davom etildi. 

2. Xloramin-B eritmasi — bu xlorli birikma boʻlib, parazitlarga qarshi kurashda 

keng qoʻllaniladi. U baliqlarda bakterial va parazitar infeksiyalarni davolashda 

samarali. 

Miqdor: 1 litr suvga 0,5-1 mg xloramin-B qoʻshildi. 

Davolash davomiyligi: Xloramin-B bilan davolash 3-5 kun davom etishi 

mumkin. 

Xlorli birikmalar bilan davolangan baliqlarda ijobiy tomonga o‘zgarish 

kuzatildi. 5 kun davomida davolangan 20 bosh baliqlardan 7 tasi nobud bo‘ldi. 

Qolganlarida davolash ishlari samarali deb belgilandi. 

Xulosalar 

Xilodinellyoz kasalligi mamlakatimiz hududlaridan tashqari turli mamlakatlarda 

keng tarqalgan hamda bugungi kunga qadar respublikamizda kam oʻrganib 

kelinayotgan kasallik hisoblanadi. Kasallikni erta aniqlash, unga toʻgʻri tashxis 

qoʻyish bir qancha tekshiruvlar natijasida amalga oshirilishi kerak. Laboratoriyada 

qonning biokimyoviy tahlili, mikroskopik tekshirishlarni oʻtkazish kasallikni toʻliq 

aniqlashga yordam beradi. Shuningdek, kasallikka qarshi kurashish tadbirlari 

davolash ishlari bilan birga olib borilishi maqsadga muvofiq. Bunda xlorli 

eritmalardan foydalanish iqtisodiy samaradorlikni oshirib, nafaqat kasallikka qarshi 

kurashish, balki profilaktik tadbir sifatida ham oʻtkaziladi. 

